R E L A C I O N
PËR

PROJEKTLIGJIN “PËR DISA SHTESA DHE NDRYSHIME NË LIGJIN NR. 64/2012 “PËR PESHKIMIN”, TË NDRYSHUAR”

I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN

Ndryshimet e propozuara synojnë rregullime në ligjin ekzistues nr.64, datë 31.5.2012, “Për peshkimin”, të ndryshuar. 

Këto rregullime vijnë si rezultat i zbatimit të urdhrit nr. 435 datë  25.07.2019 “Për masat e mëtejshme urgjente në vitet 2019-2021 për rezervat e pelagjikëve të  vegjël në Detin Adriatik (nënzona gjeografike 17 dhe 18)” bazuar në Rekomandimin GFCM/42/2018/8, si dhe Rekomandimit të GFCM/43/2019/5 “Për një plan menaxhimi shumëvjeçar për peshkimin e qëndrueshëm fundor në nënzonat gjeografike 17 dhe 18 të Detit Adriatik”, të miratuar në KKQPA dhe urdhri për miratimin e tij është në përgatitje.

Objektivi i ndryshimeve të propozuara është vendosja e disa kufizimeve shtesë si rrjedhoje e angazhimeve ndërkombëtare.
VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektligji është i planifikuar në programin analitik të projektakteve të Këshillit të Ministrave, për vitin 2020.
II. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET  PRITSHME

Me ligjin nr. 9093, datë 3.7.2003 Republika e Shqipërisë ka ratifikuar  Marrëveshjen për themelimin e Komisionit të Përgjithshëm të Peshkimit për Mesdheun (Marrëveshja e GFCM).

Qëllimi i kësaj marrëveshjeje është të sigurojë ruajtjen dhe përdorimin e qëndrueshëm të burimeve te gjalla detare, në nivel biologjik, social, ekonomik dhe mjedisor, në zonën e aplikimit te GFCM.
Në arritjen e këtij qëllimi të Marrëveshjes GFCM, GFCM miraton rekomandime për masat e ruajtjes dhe menaxhimit që synojnë sigurimin e qëndrueshmërisë afatgjatë të aktiviteteve të peshkimit, me qëllim ruajtjen e burimeve te gjalla detare dhe qëndrueshmërinë ekonomike dhe sociale të peshkimit. Me miratimin e rekomandimeve të tilla, GFCM i kushton vëmendje të veçantë masave për të parandaluar mbipeshkimin dhe për të minimizuar hedhurinat, si dhe ndikimet e mundshme në peshkimin artizanal.

Duke qenë se mortaliteti nga peshkimi është një sistem i përgjithshëm matës, mund të rregullohet duke aplikuar reduktime në aspektin e kapacitetit të peshkimit dhe/ose sforcove të peshkimit.

Objektivi i ndryshimeve të propozuara është arritja e një niveli të qëndrueshëm shfrytëzimi të burimeve peshkore në det.
Me përfshirjen e specialistëve shqiptarë, në bazë të studimeve shkencore ndërkombëtare dhe rekomandimeve të GFCM vërehet një situatë mbipeshkimi dhe një gjendje veçanërisht e keqe e rezervave të pelagjikëve të vegjël dhe specieve të peshkimit fundor.
Situata e mbipeshkimit është e tillë për rreth 85 % e specieve të detit Mesdhe për të gjitha shtetet. Më poshtë është tabela e statusit të stokut vetëm për detin Adriatik.
	Speciet
	Statusi i stokut (shfrytëzimi dhe niveli i biomasës)
	Mendimet shkencore

	Parapenaeus longirostris
	Shfrytëzim i lartë me biomasa relativisht të larta
	Ulja e mortalitetit nga peshkimi

	Mullus barbatus
	Shfrytëzim i ulët me biomasa relativisht të larta
	Ulja e mortalitetit nga peshkimi

	Nephrops norvegicus
	Shfrytëzim i lartë me biomasa relativisht të ulëta
	Ulja e mortalitetit nga peshkimi

	Squilla mantis
	Shfrytëzim i mundshëm i qendrueshëm
	Të mos rritet mortaliteti nga peshkimi

	Merluccius merluccius
	Në mbishfrytëzim me biomasa mbi nivelin e references
	Ulja e mortalitetit nga peshkimi

	Sardina pilchardus
	Në mbishfrytëzim
	Ulja e mortalitetit nga peshkimi

	Engraulis encrasicolus
	Në mbishfrtytëzim
	Ulja e mortalitetit nga peshkimi


Në këto kushte, për të siguruar një stabilitet social-ekonomik të flotës së peshkimit që synon pelagjiket e vegjël, është e nevojshme marrja e masave që mortaliteti nga peshkimi të mbahet nën kufijtë e sigurt në mënyrë që të garantohet një peshkim të qëndrueshëm.
III. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje me Kushtetutën e Republikës së Shqipërisë dhe me marrëveshjen ndërkombëtare “Për krijimin e Komisionit të Përgjithshëm të Peshkimit në zonën e Mesdheut”, të ratifikuar me ligjin nr. 9093, datë 3.7.2003. 

IV. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk synon përafrimin e ndonjë acquis të BE-së. Sidoqoftë, Rekomandimi GFCM/42/2018/8 dhe Rekomandimi GFCM/43/2019/5 të miratuar në GFCM kanë qene të propozuar nga Komisioni Europian. Edhe në takimin e nën komitetit BE – Shqipëri në dhjetor 2019 nga ana e BE u kërkua progresi në lidhje me implementimin e dy rekomandimeve të mësipërme.  
V. PËRMBLEDHJE SHPJEGUESE E PËRMBAJTJES SË PROJEKTAKTIT
Ky projektligj parashikon disa shtesa dhe ndryshime në dispozitat e ligjit nr. 64/2012, “Për peshkimin”, të ndryshuar, konkretisht disa ndryshime në nenin 30 të tij.

Këto ndryshime kanë për qëllim të mbyllin numrin e anijeve të peshkimit tregtar profesional.
Pika 3, e nenit 30 mundëson që për peshkimin tregtar artizanal vendimmarrja të bëhet në një fazë të dytë, në zbatim të planit të menaxhimit dhe zbatimit të peshkimit të miratuar nga ministri. Në fakt nga censusi i bërë për vitin 2019 rezulton se në bregdet zhvillojnë aktivitete me kohë të pjesshme ose të plotë 958 mjete të peshkimit tregtar artizanal, nga të cilët në regjistrin e anijeve janë të regjistruara 435, nga të cilat vetëm 300 janë të pajisura me licenca peshkimi. 

Një pjesë e madhe e tyre zhvillojnë aktivitete jo me kohë të plotë, sezonale lidhur me fusha të tjera si për argëtim apo turizëm. 
Me ndryshimet e bëra me ligjin nr. 4/2019, datë 7.2.2019, MBZHR ka inicuar procesin dhe ka bërë censusin e mjeteve të peshkimit për të ndarë bregdetin shqiptar në 7 zona dhe dhënien e tyre në bashkëmenaxhim me organizata/shoqata të peshkatarëve të peshkimit tregtar artizanal. Përfundimi i këtij procesi do të bëhet gjatë vitit 2020, duke përcaktuar edhe numrin e tyre. 
Pika 4 e nenit 30 riformulohet duke çuar afatin e vlefshmërisë së lejes së peshkimit në 10 vjet,  nga 5 vjet që është aktualisht,. (VKM nr. 538/2009)

Me mbarimin e afatit të vlefshmërisë së lejes së peshkimit, leja e peshkimit do të rinovohet automatikisht me dorëzimin e kërkesës përkatëse të pronarit të anijes së peshkimit. Është hequr fjala “mund” për të shmangur çfarëdolloj keqinterpretimi.
Në pikën 9 të nenit 30, u jepet një mundësi të gjitha anijeve të peshkimit që janë në kantiere për riparime dhe nuk kryejnë aktivitet, të kenë të drejtë aplikojnë për rinovimin e lejes së peshkimit. Numri i tyre është 27. Ky afat është 3 mujor.
Pika 10 mbyll  numrin e anijeve të peshkimit për të gjitha format e peshkimit të  përcaktuara në VKM nr. 538/2009 për të gjitha format e peshkimit tregtar profesional si dhe për çfarëdolloj aktiviteti peshkimi tregtar profesional të pa parashikuar në këtë VKM.
Gjithashtu kjo pikë mundëson që anijet që janë të lejuara për të dyja format e peshkimit, së bashku fundore dhe pelagjike, mund të bëhet ndryshimi i lejes duke kaluar vetëm në rrjeta tërheqëse fundore. Kjo për arsye se Rekomandimi “Për masat e mëtejshme urgjente në vitet 2019-2021 për rezervat e pelagjikëve të vegjël në detin Adriatik (nënzona gjeografike 17 dhe 18), miratuar me urdhrin nr. 435, datë 25.07.2019, bën fjalë për një plan emergjent  dhe që resurset e pelagjikëve fundore janë të mbipeshkuara dhe në mbipeshkim. 
Flota jonë e peshkimit ka një gjendje jo shumë të mirë teknike me një moshë mesatare 43 vjeçare (kundrejt 29 të vendeve të BE-së).

Dalja gradualisht nga peshkimi e anijeve të vjetra dhe zëvendësimi i tyre me anije të reja, lejohet vetëm në rast se anijet e peshkimit kanë tonazh dhe fuqi motorike më të vogël ose të barabartë  me një anije peshkimi me leje të vlefshme peshkimi. 

Po kështu e njëjta gjë mund të ndodhë edhe për anijet e mbytura në det. Kjo mundëson zëvendësimin e këtyre anijeve të cilat ishin të pajisura me një leje të vlefshme peshkimi. Mjafton të bëhet një kërkesë për leje peshkimi nga pronari i anijes së mbytur ose nga trashëgimtarët e tij.

VI. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Për zbatimin e këtij projektligji ngarkohet Ministria e Bujqësisë dhe Zhvillimit Rural dhe institucioni përgjegjës për peshkimin dhe akuakulturën.
VII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga grupi i punës i MBZHR-së, i ngritur me urdhrin nr. 93, datë 4.2.2019, i ndryshuar, të ministrit.
VIII. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare. 

